
1 Inngangur  

Frá upphafi Íslandsbyggðar hefur ullin verið verðmætt og mikilvægt hráefni þar sem hún 

hélt lífi í landsmönnum fyrr á öldum og var þá næstum eina fatagerðarefni okkar. Hún 

hefur verið ein af mikilvægustu útflutningsvörum Íslendinga um áratuga skeið. Íslenska 

lopapeysan er mikilvægur hluti af menningararfi okkar og er orðin ein af vinsælustu flíkum 

landsmanna. Lopapeysan er í stöðugri þróun og er hún í dag gjarnan aðsniðin til að fylgja 

tískustraumum og í litum sem ekki sáust áður fyrr. 

Í þessum kennsluleiðbeiningum er nemendum kennt að prjóna lopapeysu eftir 

uppskrift og búa til eigið mynstur í axlastykki peysunnar. Kennsluleiðbeiningarnar eru 

ætlaðar fyrir kennara sem kenna nemendum á unglingastigi grunnskóla og því er gert ráð 

fyrir að nemendur kunni undirstöðuatriðin í prjóni, svo sem að fitja upp, skipta um dokku, 

prjóna sléttar og brugðnar lykkjur og fella af. Í leiðbeiningunum eru verklag og handtök 

vel útskýrð í texta og myndum. Einnig fylgja leiðbeiningar á því hvernig á að lesa úr 

prjónauppskrift.  

Uppskrift af lokaðri lopapeysu með lágum kraga og ákveðnu mynstri fylgir verkefninu 

svo og leiðbeiningar um hvernig nemendur geti hannað eigið mynstur og sett í peysuna. 

Nemendum gefst kostur á að læra að prjóna tvö stykki á sama tíma, en það eru báðar 

ermar peysunnar. Óþarfi verður að telja umferðir í stykkjunum aftur og aftur sem þýðir að 

þessi aðferð tekur skemmri tíma og því má gera ráð fyrir að nemendum líki vel að læra 

slíka aðferð. Þessa prjónaaðferð lærði ég af Elsu Esther Kristofersdóttur en hún kenndi 

mér hana þegar ég var að velta fyrir mér lokaverkefni mínu. Lopapeysuuppskriftin sem 

fylgir þessu verkefni, var svo búin til af mér í samvinnu við Elsu. Allar myndir í þessum 

leiðbeiningum tók ég sjálf að undanskildri einni mynd en þar er vísað til höfundar hennar. 

Gildi þessa verkefnis felst í því að nemendur vinna með íslensku ullina sem skipar 

stóran sess í sögu þjóðarinnar. Nemendur eiga þátt í að viðhalda prjónahefðum forfeðra 

okkar með sínum eigin prjónaskap og stuðla ef til vill að því að komandi kynslóðir geti 

notið þeirra. Þá má einnig geta þess að þetta er skapandi viðfangsefni þar sem nemendur 

hanna sitt eigið mynstur eins og fyrr sagði og fá þannig að nýta sinn eigin sköpunarkraft. 

Eins og fram kemur í Aðalnámskrá grunnskóla: Textílmennt (2013) og einnig í 

greinargerðinni með þessu verkefni, leiðir sköpunargleði til námsáhuga ekki síst þegar 

börn og ungmenni skynja merkingu viðfangsefna sinna og gildi þeirra (bls. 24). Verkefnið 

er því ekki bara kennsla um hvernig á að prjóna peysu og hanna mynstur. Það er einnig 

fræðsla um eldra verklag, íslensku ullina og hlutverk hennar í sögu þjóðarinnar og 

menningararfi Íslendinga. 

2 Um kennslu 

Í greinargerð sem fylgir þessu verkefni er almenn umfjöllun um íslensku ullina, hlutverk 

hennar og mikilvægi sem og hlutverk tóvinnu fyrri tíma. Æskilegt er að kennari notfæri sér 

þessa vitneskju sem kveikju að þessum kennsluleiðbeiningum, en eins og 

kenningasmiðurinn John Dewey (2000, bls. 32-33) bendir á, felst menntun meðal annars í 

því að nemendur læri að skilja þann grunn sem verkefni og fræðsla byggja á. Prjónaskapur 

stendur á gömlum íslenskum merg eins og fjallað er um í greinargerð og því gefur þetta 

verkefni kennara gott tækifæri til að mynda samfellda heild úr sögu og verkefni. Það má til 

dæmis nefna að kennarar geta fengið að láni hjá Þjóðminjasafni Íslands tóvinnukassa (sjá 

http://www.thjodminjasafn.is/fraedsla/skolahopar/safnkassar/) með margs konar 

áhöldum sem tengjast ullarvinnu Íslendinga hér áður fyrr. Þannig geta kennarar leyft 

nemendum að handleika og prófa sjálfir svo að þeir komist í betri snertingu við gamlar 

íslenskar tóvinnu aðferðir. 

2.1 Um kennsluaðferðirnar 

Kennsluaðferð er það skipulag sem kennarinn hefur á kennslu sinni í því skyni að 

nemendur læri af (Ingvar Sigurgeirsson, 1999, bls. 9). Samkvæmt Ingvari eru 

kennsluaðferðir flokkaðar í níu flokka. Hér á eftir verður sagt frá þremur kennsluaðferðum 

sem notaðar eru í þessum kennsluleiðbeiningum og hvaða flokki þær tilheyra, samkvæmt 

skilgreiningu Ingvars Sigurgeirssonar (1999). Í meðfylgjandi kennsluleiðbeiningum er 

notast við þrjá flokka en þeir eru:  

Útlistunarkennsla – sýnikennsla. Í sýnikennslu felst að kennari sýni tiltekin vinnubrögð 

eða aðferðir. Miklar kröfur eru gerðar til kennara um góða þekkingu á viðfangsefninu. 

Verklegar æfingar – verkleg kennsla. Verkleg kennsla felur í sér að þjálfa ákveðin 

vinnubrögð.  

Umræðu- og spurnaraðferðir – samræðuaðferð. Athygli nemenda er beint að 

viðfangsefninu og leitast er við að vekja áhuga þeirra. Samræðuaðferðin er leið til að 

virkja nemendur í umræðum og efla þá í skoðanaskiptum.  

2.2 Áætlun tíma   

Erfitt er að áætla hversu langan tíma verkefnið tekur, því nemendur eru misjafnlega fljótir 

að prjóna. Gert er ráð fyrir að nemendur prjóni heima á milli þess sem þeir mæta í 

tvöfaldar kennslustundir. Í fyrsta tímanum er byrjað á því að skoða lopapeysur og þær 

ræddar. Kennari hefur fengið að láni tóvinnukassa og fá nemendur að spreyta sig sjálfir í 

að kemba ull með gömlum aðferðum. Kennsluaðferðir sem notaðar eru í þessari 

kennslustund eru sýnikennsla, verkleg kennsla og samræðuaðferð. Í öðrum tíma fer 

kennari yfir prjónaleiðbeiningarnar með nemendum og þeir búa til mynstur til að setja í 

sína peysu. Því næst er áætlað hvaða stærð af peysu á að prjóna og prjónfesta er prjónuð. 

Kennsluaðferðir sem notaðar eru í þessum tíma eru sýnikennsla, verkleg kennsla og 

samræðuaðferð. Í þriðja tíma byrja nemendur að prjóna sína eigin lopapeysu. Þá er stuðst 

við sýnikennslu og verklega kennslu. Gera má ráð fyrir að verkefnið taki að minnsta kosti 

átta vikur miðað við að þau mæti í tvöfaldar kennslustundir einu sinni í viku og að þau 

prjóni sjálf heima. 

3 Markmið  

Markmið verkefnisins er að nemendur læri að prjóna eftir uppskrift. Með þessu verkefni 

fá nemendur tækifæri til að kynnast og viðhalda íslenskri menningu og verklagi fyrri tíma 

og hlúa þannig að menningararfleið sinni (Aðalnámskrá grunnskóla: Textílmennt 2013, bls. 

141). Fram kemur í aðalnámskrá að textílmenntakennsla eigi að stuðla að því að 

nemendur öðlist hæfni til að sjá ný mynstur og hugsa í lausnum sem og að þroska 

persónulega tjáningu og smekk (Aðalnámskrá grunnskóla: Textílmennt 2013, bls. 144). 

Verkefnið tengist ýmsum hæfniviðmiðum sem nemendur eiga að kunna skil á við lok 10. 

bekkjar samkvæmt aðalnámskránni, má þar nefna: 

 Nemendur eiga að geta skreytt textílafurð á skapandi og persónulegan hátt 

(Aðalnámskrá grunnskóla: Textílmennt 2013, bls. 159). Það gera þeir með því að 

hanna eigið mynstur og velja liti í peysuna eftir eigin höfði. 

 Nemendur eiga að geta beitt fjölbreyttum aðferðum og áhöldum greinarinnar við 

formun textílafurða (Aðalnámskrá grunnskóla: Textílmennt 2013, bls. 159). Í beinni 

tengingu við aðalnámskrá, nota nemendur í meðfylgjandi kennsluleiðbeiningum 

prjóna og prjónaaðferðir sem ollu byltingu hér fyrr á öldum.  

 Vinna með snið og uppskriftir sem og að áætla stærðir er annað dæmi um það sem 

nemendur eiga að hafa á valdi sínu (Aðalnámskrá grunnskóla: Textílmennt 2013, 

bls. 159) og læra þau það í þessum kennsluleiðbeiningum. 

Hæfniviðmið úr hönnun og smíði eiga einnig við í þessum kennsluleiðbeiningum, en 

þau eru eftirfarandi:  

 Nemendur eiga að öðlast þekkingu og færni sem þeir geta yfirfært á 

starfsvettvang, tómstundir eða heimilishald (Aðalnámskrá grunnskóla: Hönnun og 

smíði 2013, bls. 155). Með þessu verkefni læra nemendur grunnaðferð við að 

prjóna hlýja yfirhöfn og þá vitneskju geta þeir notfært sér hvort sem um er að 

ræða áhugamál eða framtíðarstarf.  

 Áhersla er lögð á að nemandinn sé virkur í hönnunarferli (Aðalnámskrá 

grunnskóla: Hönnun og smíði 2013, bls. 155). Í meðfylgjandi kennsluleiðbeiningum 

er gert ráð fyrir að nemendur byrji á að prjóna einfalda gerð af lopapeysu en fái 

samt sem áður að hanna sjálfir útlit hennar þ.e. mynstur og litasamsetningu 

peysunnar. 

 Markmið er lúta að hönnun og því að efla skilning nemenda á skipulagningu vinnu, 

hönnunarferli og gerð áætlana er annað dæmi um það sem nemendur eiga að 

kunna skil á (Aðalnámskrá grunnskóla, Hönnun og smíði 2013, bls. 156). Þetta 

hæfniviðmið kemur skýrt fram í kennsluleiðbeiningunum þar sem nemendur læra 

að fara eftir prjónauppskrift, hanna og prjóna eigið mynstur og áætla rétta stærð 

peysunnar. 

Mikilvægt er að kennarar hafi markmið verkefnisins til hliðsjónar sem og hæfniviðmið 

nemenda við lok 10. bekkjar. Með þetta að leiðarljósi fá nemendur að sjá góða útkomu úr 

sínu verkefni þar sem þeirra eigin vinna og sköpun verður að fullbúnu stykki.  

4 Hvernig lesið er úr prjónauppskrift 

Til útskýringa verður tekið dæmi um peysu. Þegar prjóna á peysu þarf fyrst að ákveða 

hvaða stærð skal prjóna. Í uppskrift er víða gefinn upp lykkjufjöldi fyrir ýmsar stærðir af 

peysunni og er þá lykkjufjöldi valinn eftir stærð peysunnar sem ætlunin er að prjóna. Í 

uppskrift eru útskýringar hvernig prjóna á bol, ermar, axlastykki og kraga. Þegar lesið er úr 

prjónauppskrift þarf að hafa skilning á hinum ýmsu hugtökum og skammstöfunum, byggja 

þær m.a. á skammstöfunum sem finna má í Stóru prjónabókinni (2012). Hér eru 

útskýringar á þeim:  

L = lykkja  

Umf = umferð 

Prj = prjónið 

Sl = slétt 

Br = brugðin 

* = merki sem er sitthvoru megin við það sem segir til um hvað prjóna skal 

Úrtaka = tvær lykkjur prjónaðar saman 

Yfirvídd = ummál utan um brjóstkassa 

Prjónfesta = prufa sem gerð er í byrjun til að finna út viðeigandi prjónastærð  

5 Hvernig lesið er úr mynstri 

Þegar lesið er úr mynstri er lesið frá hægri til vinstri og er byrjað neðst og lesið upp, en 

það er sama átt og prjónað er í. Gæta þarf þess að þar sem X er í mynstri er engin lykkja, 

því X er tákn fyrir lykkju sem búið er að taka úr. Þess vegna er hún ekki talin með. Þegar 

lesið er úr mynstri, samsvarar einn reitur einni lykkju. Talað er um eina mynstureiningu 

þegar átta reitir eru í mynstri peysunnar. Þessar átta lykkjur eru mynstrið í allri peysunni 

og er það endurtekið 20 sinnum í peysunni sem tekin er hér sem dæmi. Þegar fyrsta 

umferð með úrtöku á sér stað detta 20 lykkjur út strax og svo koll af kolli. Á stikunni 

hægra megin við mynstureiningarnar koma fram mikilvægar upplýsingar, til útskýringar 

má sjá mynd 1. Þar stendur meðal annars númer umferðar sem prjónuð er, en gott er að 

haka við umferð þegar hún hefur verið prjónuð til að ruglast ekki. Þar kemur einnig fram 

ef sleppa á umferðum í tilteknum stærðum af peysum. Einnig er stundum gefinn upp 

heildarfjöldi lykkja sem á að vera uppi á prjóni í uppgefnum umferðum að afloknum 

úrtökum.  

Mynd 1. Dæmi um uppskrift 

6 Nýtt mynstur búið til 

Þegar mynstur er búið til er gott að leggja saman tvær og jafnvel þrjár mynstureiningar 

svo betur sé hægt að gera sér grein fyrir hvernig mynstrið muni koma til með að líta út. 

Hægt er að láta mynstrið speglast yfir í næstu einingu. Finna má dæmi um þessa aðferð í 

þessum kennsluleiðbeiningum, en einnig er hægt að raða upp einhverskonar myndum 

eða skrifa stafi eins og sjá má á mynd 1 hér að ofan. Til að byrja með er best að búa til 

frekar einfalt mynstur til að fara eftir. Gott er að prenta út tómar mynstureiningar þar 

sem tilbúnar úrtökur hafa verið settar inn á, eins og sjá má á mynd 2. Mynstur er sett inn í 

1. – 17. umf. Í mynstri eru alltaf að minnsta kosti tvær lykkjur í sama lit látnar standa 

saman og mest sex lykkjur. Ef of langt er á milli lita geta fingur flækst undir böndum inn í 

peysu og slitið. Ef sex lykkjur í sama lit standa saman er gott ráð að setja fingur undir 

bandið þegar fyrsta lykkjan af þessum sex er prjónuð til að koma í veg fyrir að bandið 

strekkist um of. Þegar búið er að ákveða mynstur í axlastykki þarf að ákveða hvaða liti á að 

nota í peysuna. Gott er að skrifa hjá sér hvaða litur er aðallitur peysunnar, hann er 

nefndur A. Aukalitir peysunnar eru merktir B og C, eftir því hversu margir litir eru valdir.  

 

 

 

 

 

 

 

 

 

Mynd 2. Tómt mynstur 

7 Tvö stykki prjónuð samtímis 

Eins og fram hefur komið er hægt að prjóna tvö stykki samtímis með þessari aðferð t.d. 

sokka, vettlinga og ermar, sem krefjast þess að bæði stykkin verði eins. Kosturinn við 

þessa aðferð er sá að ekki þarf stöðugt að telja umferðir til að tryggja að bæði stykkin 

verði eins í lögun og lengd. Þegar um útaukningu eða úrtöku er að ræða eða þegar 

mynstur er prjónað, er það gert á sama tíma í báðum stykkjum það er líka kostur að bæði 

stykkin verða tilbúin á sama tíma. Þegar þessi aðferð er notuð og þörf er á að nota tvær 

eða fleiri stærðir af prjónum í sama stykki, eru bæði stykkin tekin af fyrri prjóni og þrædd 

eins upp á næsta prjón. 

7.1 Fitjað upp 

Þegar tvö stykki eru fitjuð upp á hringprjón samtímis er 

helmingur af heildarlykkjufjölda í stykki 1 settur upp á 

hringprjón með einni dokku og þeim ýtt lengra upp á 

prjóninn. Byrjað er upp á nýtt að fitja upp fyrir stykki 2 með 

nýrri dokku og er allt það stykki fitjað upp á sama prjón. 

Þetta má sjá á mynd 3.     

Lykkjufjölda á stykki 2 er skipt í tvennt og er miðjan af 

plasthringnum dregin í lykkju út þar á milli, eins og sjá má á 

mynd 4. Lokið er við að fitja upp stykki 1 en þá eru þær 

lykkjur settar fram á endann á öðrum prjóninum en hinn 

prjónninn er tómur. Takið eftir að bandið sem haldið er 

áfram að fitja upp með liggur niður af hringprjóninum 

miðjum en ekki niður af enda prjónsins (nálægt prjónsoddi) 

eins og venjulega. Til að klára uppfitjun á þessu stykki er 

hinn helmingurinn af lykkjunum fitjaður upp á tóma 

prjóninn. Þá eru prjónarnir tveir lagðir saman að neðanverðu með smá bili á milli 

prjónsodda og þeim haldið þannig með annarri hendi. Með prjónana lagða saman er 

haldið áfram með uppfitjun á tóma prjóninn líkt og gert væri við venjulega uppfitjun. 

Þetta má sjá á mynd 5. Gæta verður þess að fyrsta lykkjan á þessum prjóni sé fitjuð upp 

 Mynd 4. Klárað að fitja 
upp stykki 1 

Mynd 3. Helmingur af 
stykki 1 og allt 
stykki 2 komið upp 
á hringprjón 

alveg upp við síðustu lykkju á hinum prjóninum. Mikilvægt 

er að strekkja svolítið á bandinu svo ekki myndist gat. Einnig 

er mikilvægt að enginn snúningur sé á lykkjum. Því er hægt 

að komast hjá með því að láta alla hnútana neðan á 

lykkjunum snúa að hver öðrum inn að miðjunni. 

7.2 Bæði stykki prjónuð 

Aðferðin við það að prjóna tvö stykki á einn hringprjón getur 

verið svolítið ruglingsleg í fyrstu umferðum en það skýrist 

fljótt. Nú liggja prjónar samhliða og stykki 1 og 2 liggja hlið 

við hlið uppi á hringprjóni. Aftari prjónninn sem hefur 

böndin sem haldið er áfram að prjóna með er dreginn út og 

notaður til að prjóna lykkjur af fremri prjóni eins og sjá má á 

mynd 6. Þegar prjónað hefur verið út aðra hliðina á ermum 

eru prjónar aftur dregnir til og hin hliðin prjónuð. 
Mynd 6. Tvö stykki prjónuð 

 Mynd 5. Aðferð við að fitja 
upp seinni helming 
af stykki 1 

8 Uppskrift af lopapeysu 

Tafla 1. Stærðir á peysu 

Stærðir        S  M  L 

Yfirvídd:    92 100 108 cm 

Lengd á bol að handvegi:  42 43 44 cm 

Ermalengd að handvegi: 

Herra:     49 50 51 cm 

Dömu:     46 47 48 cm 

 

Efni 

Álafoss lopi - 100 g dokkur 

Peysa í þremur litum 

A 4 x svartur 

B 1 x grár 

C 1 x hvítur 

Prjónar 

Hringprjónar nr. 6, 100 cm langur 

Hringprjónar nr. 4 ½, 40, 80 og 100 cm langir 

Sokkaprjónar nr. 4 ½ og 6 

Prjónfesta 

Slétt prjón: 13 L x 18 umf = 10 x 10 cm á prjóna nr 6. 

Ef of fast er prjónað þarf grófari prjóna. 

Ef of laust er prjónað þarf fínni prjóna. 



 bls. 17 

Aðferð 

Ermar og bolur eru prjónuð í hring. Við handveg eru lykkjur af bol og ermum sameinaðar á 

einn hringprjón og axlastykki prjónað í hring. Við handveg eru lykkjur af bol og ermum 

sameinaðar á einn hringprjón og axlastykki prjónað í hring. Umferð byrjar í vinstri hlið á 

bol en á axlastykki byrjar umferð á samskeitum bols og ermar, vinstra megin á baki. 

 

Bolur 

Fitjið upp 120, 130, 140 L eftir því hvaða stærð af peysu á að prjóna með lit A á hringprjón 

nr 4 ½, 80 cm . Tengið saman í hring og prjónið stroff: *1 L sl, 1 L br*, 5 cm langt. Skiptið 

nú yfir á hringprjón nr 6, 80 cm og prjónið slétt þar til bolur mælist 42, 43, 44 cm frá 

uppfitjun eða sú lengd af bol sem óskað er eftir. Prjónið ekki síðustu 4, 4, 5 L því þær þarf 

til að festa ermar við bol. Slítið ekki bandið frá, geymið bol og prjónið ermar. 

 

Ermar 

Val er um það hvort stuðst er við aðferðina Tvö stykki prjónuð samtímis sem sjá má í 

samnefndum kafla hér að ofan en þá eru báðar ermar pjónaðar á sama tíma með lit A. 

Hefðbundin aðferð er annars notuð við að prjóna ermi en þá er prjónað með fimm 

sokkaprjónum. Í eina ermi þarf að fitja upp 34, 36, 38 L upp á prjóna nr. 4 ½ , ef 

hringprjónar þá 80 cm langa. Prjónið stroff: *1 L sl, 1 L br*, 5 cm langt. Skiptið nú yfir í 

prjóna nr 6 og prjónið slétt þar til dömuermi mælist 46, 47, 48 cm, en herraermi mælist 

49, 50, 51 cm. Setjið 7, 8, 9 L undir miðri ermi á nælu, en þá eiga að vera 27 L á 

prjónunum. 

Mynd 7. Mynstur og úrtaka 

Mynd 8. Útskýring á mynd 7 

Axlastykki  

Bolur og ermar eru sameinuð 

á lengri hringprjón nr 6 með lit 

A. Þá eru 4, 4, 5 síðustu L og 3, 

4, 4 fyrstu L af bol settar á 

nælu. Band í ermum er slitið 

frá í sömu lengd og ermar eru 

og eru spottar settir ofan í 

ermar. Fyrri helmingur af ermi 

er prjónaður við bol og er 

bandið úr bolnum notað til 

þess. Setja þarf hinn 

helminginn af ermi upp á 

annan prjón svo lykkjur snúi 

rétt þegar þær eru prjónaðar 

við bol. Gæta verður þess að 

strekkja svolítið vel á bandi svo 

ekki myndist gat. Þá eru 53, 58, 63 L prjónaðar og seinni ermi svo 

prjónuð við. Áður en seinni ermi er sett við peysu er gott að telja  

lykkjufjölda sem eftir er til þess að vera viss um að ermi sé sett á 

réttan stað. Þegar þessi umferð er búin er gott að setja band í 

öðrum lit hjá síðustu lykkju til að vita hvar umferð byrjar héðan í frá. 

Nú eru 160, 168, 176 L á prjóninum. Eðlilegt er að stíft sé að 

prjóna fyrstu umferð eftir að ermar hafi verið settar upp á 

prjóninn. Prj mynstur og takið úr eins og sýnt er á teikningu. Skiptið yfir á styttri prjón 

þegar L fækkar.  

 

Kragi 

Skiptið yfir á prjón nr 4 ½ , prj eina umf sl og takið L úr jafnt yfir í umf 18, 25, 33, 38 og 41 

eins og mynstur segir til um. Kragi endar í 60, 70, 80 L. Skiptið yfir á prjón 4 ½ og prj stroff: 

*1 L sl, 1 L br*, 6 cm langt. Að lokum er fellt af. 

 



 bls. 19 

Frágangur 

Lykkjið saman undir höndum og gangið frá endum. Þegar lykkjað er saman er ein umferð 

af lykkjum handsaumuð til viðbótar við prjónið (Arndís Hilmarsdóttir, án árs). Mikilvægt er 

að gæta þess að lykkjunin sé ekki gerð of fast eða of laust. Lykkjur af nælu eru nú settar 

upp á hvorn sinn prjóninn. Bandið sem skilið var eftir við handveg á ermi er þrætt upp á 

nál. Bandið er nú staðsett öðru megin við handvegsop. Loka þarf öllum götum sem gætu 

myndast með þessu bandi svo gott er að byrja á því að fara niður í lykkju sem er alveg við 

opið á þessum enda. Því næst er nálinni stungið 

upp í fyrstu lykkju, svo stungið niður í fyrstu lykkju 

á móti og upp í næstu lykkju við hliðina á. Nálinni 

er aftur stungið ofan í fyrstu lykkju og upp í næstu 

lykkju við hliðina á, þannig er lykkjað saman lykkju 

fyrir lykkju, þar til allar lykkjur eru búnar. Þetta 

ferli má sjá á mynd 9. Lykkjur sem búið er að nota er 

sleppt fram af prjóni. 

Að lokum er peysa skoluð og lögð til þerris. Gott er 

að setja hárnæringu í vatnið þegar peysan er skoluð, þá verður hún mýkri. 

 

Hér að ofan hafa verið teknar saman kennsluleiðbeiningar um hvernig kenna má 

nemendum á áhugaverðan hátt að prjóna lopapeysu eftir uppskrift með eigin mynstri. 

Leitast hefur verið við að setja leiðbeiningar fram á skýran hátt í orðum og myndum. Eins 

og fram kemur í aðalnámskrá er mikilvægt að kynna þessar gamalgrónu aðferðir fyrir 

nemendum í grunnskólum landsins. Þetta verkefni er áhugaverð leið fyrir kennara til að 

kenna nemendum sínum hvernig notast má við þessar aðferðir, hanna eigið mynstur og 

gera þær þar með að sínum. Eins og kenningasmiðurinn John Dewey benti á, læra 

nemendur mest þegar þeir skilja tilgang verkefnisins og geta sett það í stærra samhengi 

sem hefur merkingu í þeirra augum. Því er mikilvægt að kennsla í textílmennt fari fram í 

sögulegu og félagslegu samhengi þannig að nemandinn öðlist þekkingu og skilning á því 

menningarlega og þjóðfélagslega umhverfi sem handverk er sprottið úr.  

 

Mynd 9. Lykkjað saman 

(Arndís Hilmarsdóttir, án árs) 

